
Anotatsiya: Ushbu maqolada kichik biznes subyektlarida xarajatlarni 

hisobga olish masalalari ko‘rib chiqilgan va tavsiyalar ishlab chiqilgan. 

Kalit so‘zlar: Moliyaviy hisob, boshqaruv hisobi, moddiy resurslar. 

moliyaviy dastaklar, hisob siyosati, boshlang‘ich hujjatlar, hisob siyosati. 

Hozirda kichik biznes sub’yektlarining ko‘pchiligida hisob siyosati ishlab 

chiqilmagan. Buning sabablaridan biri hisob yuritish xodimlarining bilimlari va 

malakaviy darajasi barcha hollarda ham zamonaviy talablarga javob bera 

olmasligidir. Shuning uchun kichik biznes sub’yektlari uchun korxona hisob 

siyosatining namunaviy ko‘rinishlarini ishlab chiqilishi va tavsiya etilishi 

maqsadga muvofiq bo‘ladi. Ilmiy nashrlarda kichik biznes sub’yektlarida 

buxgalteriya hisobini yuritishni takomillashtirish va uni zamon talablari darajasiga 

ko‘tarish bo‘yicha takliflar muntazam ravishda olg‘a surilmoqda. Hozirgi paytda 

Moliya vazirligi tomonidan bu takliflarning umumlashtirilishi, kichik biznes 

korxonalari uchun soddalashtirilgan hisoblar rejasini, boshlang‘ich hujjatlarning 

eng muhim turlarining tavsiya etiladigan namunalarini, kichik korxonada 

buxgalteriya hisobining tashkiliy tuzilmasi va vazifalar taqsimotini, hujjatlar 

aylanishini namunaviy sxemasini o‘z ichiga olgan kichik korxona namunaviy 

hisob siyosati ishlab chiqilishi zarur. Fikrimizcha, mazkur hujjatni 20-sonli BHMS 

ning tarkibiy qismi sifatida qabul qilinishi maqsadga muvofiq bo‘lar edi. Chunki 

yuqoridagilar tadbirkorlik erkinligi cheklanishini bildirmaydi, balki kichik 

korxonada moliyaviy intizom va moliyaviy nazoratni mustahkamlashga xizmat 

qiladi, kichik tadbirkorlik sub’yektiga nisbatan kreditorlar va potensial 

investorlarning ishonchlarini oshiradi, korxona faoliyati to‘g‘risidagi ishonchli 

axborotning zarur darajada oshkoraligi va shaffofligini ta’minlaydi. 

Kichik biznesda buxgalteriya hisobini tashkil etishni xo‘jalikning hisob 

siyosatini ishlab chiqish va rasmiylashtirilishidan boshlash lozim. O‘zbekiston 

Respublikasining 1-sonli buxgalteriya hisobi milliy standarti – «Hisob siyosati va 

moliyaviy hisobotlar»ning 55-bandiga binoan yangi tuzilgan xo‘jalik yurituvchi 

sub’yekt o‘z moliyaviy hisobotlari dastlabki e’lon qilinishiga qadar, lekin yuridik 

shaxs huquqlarini qo‘lga kiritilgandan so‘ng 90 kundan kechiktirmasdan hisob 

siyosatini rasmiylashtirishi lozim. Bu talab mulkchilik shaklidan qat’i nazar barcha 

xo‘jalik yurituvchi sub’yektlarga taalluqlidir. Xo‘jalikning hisob siyosati 1-sonli 

standartning shu bandi talabi bo‘yicha xo‘jalik rahbarining tashkiliy-farmoyish 

hujjati (buyruq, farmoyish va shu kabilar) ko‘rinishida rasmiylashtirilishi lozim. 

Ishlab chiqilgan va qabul qilingan hisob siyosati xo‘jalikda yil davomida 

o‘zgartirilmaydi. Hisob siyosati xo‘jalik yurituvchi sub’yekt tomonidan moliyaviy 

hisobotlar tayyorlash va tuzish uchun qo‘llaniladigan o‘ziga xos qoidalari 

qonunchilikka zid bo‘lishi mumkin emas. Ayni paytda, hisob siyosati doirasida 

xo‘jalik buxgalteriya hisobini yuritishning muhim masalalarini o‘z ehtiyojlari va 

imkoniyatlardan kelib chiqqan holda mustaqil hal eta oladi. 

Kichik biznesda  hisob siyosatini ishlab chiqishda ikki muhim masala 

muhim ahamiyat kasb etadi: birinchisi, boshlang‘ich hujjatlarning rasman belgilab 

berilgan shakllaridan boshqa shakllarini ham qo‘llash yoki rasman belgilab 

qo‘yilgan shakllarga qo‘shimcha kiritish, korxona buxgalteriya hisobida hujjatlar 

aylanishi tartibini belgilab olish, ikkinchisi esa, korxonada buxgalteriya hisobining 

ishchi hisoblar rejasini ishlab chiqish. 

Buxgalteriya hisobining soddalashtirilgan tizimini qo‘llashda xo‘jalik 

buxgalteriya hisobining qo‘llanilayotgan registrlarini o‘z faoliyati xususiyatlariga 

muvofiqlashtirib olishiga ruxsat beriladi. Lekin bunda quyidagi talablarga rioya 

qilish lozim: 

- buxgalteriya hisobining yagona metodologiyasiga, ikki yoqlama yozuv 

tamoyiliga; 

- analitik hisob sintetik hisob ma’lumotlarining o‘zaro bog‘langanligiga; 

- barcha xo‘jalik operatsiyalarini hisob registrlarida yoppasiga aks 

ettirilishiga; 

- hisobning boshlang‘ich hujjatlariga asoslanib yuritilishiga; 

- boshlang‘ich hujjatlar ma’lumotlarining moliyaviy hisobotlarini tuzish 

uchun zarur ko‘rsatkichlar bo‘yicha yig‘ib borilishiga va tartiblashtirilishiga. 

Buxgalteriya hisobining yuritilishi quyidagi bosqichlarga bo‘linadi: 

- barcha xo‘jalik operatsiyalarini tegishli boshlang‘ich hujjatlar tuzish 

orqali yoppasiga hujjatlashtirish; 

- boshlang‘ich hujjatlardagi ma’lumotlarni hisob registrlariga kiritish; 

- moliyaviy hisobotlarni tuzish. 

Korxonaning hisob siyosatida yuqoridagi qayd etilgan jihatlar e’tiborga 

olingan bo‘lishi lozim. Chunonchi, hisob siyosati korxonada boshlang‘ich 

hujjatlarni tuzish va ulardan foydalanishdagi o‘ziga xos tomonlarni yoritib beradi: 

xo‘jalik jarayonida qanday boshlang‘ich hujjatlar tuziladi, kimlar tuzadi va 

imzolaydi, kimlar tomonidan hujjatlar qayta ishlanadi, hujjatlarning rekvizitlari va 

hokazolar. 

Korxonada buxgalteriya hisobining yuqoridagi tamoyillariga qat’iy amal 

qilinishi, hisob ma’lumotlarining aniqligi va xolisligini oshiradi. Buning natijasida 

boshqaruv qarorlari uchun zarur axborotning sifat darajasi yaxshilanadi hamda 

qabul qilinadigan qarorlar samaradorligi ortadi.  

Ta’kidlash lozimki, buxgalteriya hisobini yuritishning soddalashtirilgan 

tizimi tartib-qoidalari O‘zbekiston Respublikasining 20-sonli buxgalteriya hisobi 

milliy standartida belgilab berilgan bo‘lib, u «Kichik tadbirkorlik sub’yektlari 

tomonidan hisobni soddalashtirilgan holda yuritilishi va hisobotlar tuzilishi tartibi 

to‘g‘risida» deb ataladi. Mazkur standart Adliya vazirligida 2004 yil 24 yanvarda 

879-son bilan ro‘yxatga olingan. Standartning 1.2-bandida u «Buxgalteriya hisobi 

to‘g‘risida»gi Qonun talablari bilan belgilangan umumiy qoidalar bilan bir qatorda 

amal qilishi qayd etilgan, lekin standart buxgalteriya hisobining qonunda 

belgilangan talablaridan chekinishni bildirmaydi. Standartning 22-bandida qayd 

etilganidek, alohida operatsiyalar va hodisalarni batafsil aks ettirish, o‘lchash va 

ochib berish maqsadlarida u buxgalteriya hisobining boshqa milliy standartlari 

bilan birgalikda qo‘llanadi. 

Korxonaning hisob siyosatini ishlab chiqishda ikki masala muhim 

axamiyat kasb etadi: birinchisi, boshlang‘ich hujjatlarning rasman belgilab 

berilgan shakllaridan boshqa shakllarini ham qo‘llash yoki rasman belgilab 

berilgan shakllarga qo‘shimchalar kiritish, korxona buxgalteriya hisobida hujjatlar 

aylanishi tartibini belgilab olish, ikkinchisi esa, korxonadagi buxgalteriya 

hisobining ishchi hisoblar rejasini ishlab chiqish. 

Buxgalteriya hisobining soddalashtirilgan tizimini qo‘llashda xo‘jalik 

buxgalteriya hisobining qo‘llanayotgan registrlarini o‘z faoliyati xususiyatlariga 

muvofiqlashtirib olishga ruxsat beriladi. Lekin bunda quyidagi talablarga rioya 

qilish lozim: 

buxgalteriya hisobining yagona metodologiyasiga; 

ikki yoqlama yozuv tamoyiliga; 

analitik hisob bilan sintetik hisob ma’lumotlarining o‘zaro 

bog‘langanligiga;  

barcha xo‘jalik operatsiyalarini hisob registrlarida yoppasiga aks 

ettirilishiga; 

hisobning boshlang‘ich hujjatlarga asoslanib yuritilishiga;  

boshlang‘ich hujjatlar ma’lumotlarining moliyaviy hisobotlarini tuzish 

uchun zarur ko‘rsatkichlar bo‘yicha yig‘ib borilishiga va tartiblashtirilishiga.  

 Buxgalteriya hisobining yuritilishi quyidagi bosqichlarga bo‘linadi: barcha 

xo‘jalik operatsiyalarini tegishli boshlang‘ich hujjatlar tuzish orqali yoppasiga 

hujjatlashtirish; boshlang‘ich hujjatlardagi ma’lumotlarni hisob registrlariga 

kiritish; moliyaviy hisobotlarni tuzish. 

Korxonaning hisob siyosatida yuqorida qayd etilgan jihatlar e’tiborga 

olingan bo‘lishi lozim. Chunonchi, hisob siyosati xo‘jaligida boshlang‘ich 

hujjatlarni tuzish va ulardan foydalanishdagi o‘ziga xos tomonlarni yoritib beradi: 

xo‘jalik jarayonida qanday boshlang‘ich hujjatlar tuziladi, kimlar tuzadi va 

imzolaydi, kimlar tomonidan hujjatlar qayta ishlanadi, hujjatlarning revizitlari va 

hokazolar. Shuningdek, hisob registrlarini qo‘llashga alohida ahamiyat beriladi. 

Kichik biznesda hisob siyosatini ishlab chiqishda boshqaruv hisobi 

doirasidagi masalalarga alohida e’tibor qaratish zarur. Chunki busiz korxona 

menejmentini erkin iqtisodiyot muhiti talab etayotgan darajaga ko‘tarib bo‘lmaydi. 

Zamonaviy korxona faoliyati puxta va uzluksiz olib boriladigan 

byudjetlashtirishga asoslanadi. Tannarx hisobini yuritishda standart-kostingga 

tayanish zarur bo‘lib bormoqda. Korxona menejmentida mahsulotlar turlari yoki 

mas’uliyat markazlari bo‘yicha xarajatlar me’yorlarini oqilona belgilash hamda 

me’yorlarga rioya etilishi ustidan muntazam nazorat olib borilishini ta’minlash, 

ishlab chiqarish hajmi-xarajatlar-foyda tahlilini olib borish o‘ta muhim o‘rin 

egallamoqda. Mazkur vazifalar ijro etilishining axborot bazasini boshqaruv 

hisobini yuritish orqali ta’min etiladi. Shuningdek, kichik biznes korxonasining 

buxgalteriya hisobi tuzilmasi mazkur vazifalarni to‘g‘ridan-to‘g‘ri bajarib borishi 

lozim bo‘ladi. 

Iqtisodiyot fanidagi qiymat nazariyasiga binoan xarajat bir iqtisodiy resurs 

qiymatining boshqa turdagi boylik qiymatida mujassamlashuvi jarayonini 

anglatadi. Shu nuqtai nazardan tadbirkorlik kapitali doiraviy aylanishining uchta 

bosqichida sodir bo‘ladigan xarajatlarni farqlash o‘rinli bo‘ladi: 1) korxonaga 

tashqaridan resurslar kirib kelishi uchun xarajatlar (ta’minot jarayonlarining 

xarajatlari) mazkur resurslarning korxona uchun haqiqiy tannarxini shakllantiradi 

(10-schet); 2) resurslarning korxona doirasida  harakatlanishini ifodalovchi 

harajatlar (resurslarni ulardan xo‘jalik maqsadlarida foydalanishga qo‘shimcha 

ravishda tayyorlash (16-schet), ishlab chiqarish jarayonida foydalanish (20-schet), 

asosiy kapitalni shakllantirish uchun foydalanish(08 -schet) va boshqalar); 3) 

resurslarning ular evaziga korxona tomonidan muayyan daromad olinishi 

maqsadlarida korxonadan tashqariga chiqib ketishida ular qiymatini xarajat 

sifatida ifodalash (91-schet) . Bulardan tashqari moliyaviy dastaklar qo‘lga 

kiritilishida sodir bo‘ladigan xarajatlar ham mavjud. Resurslar korxonadan 

daromad keltirmasdan chiqib ketishida esa moliyaviy hisobda zarar atamasi 

qo‘llanadi. 

Moliyaviy hisobotlar ma’lumotlari haqqoniyligi ta’minlanishi nuqtai 

nazaridan resurslar qo‘lga kiritilishi jarayonidagi amalga oshirilgan xarajatlar 

hisobi va ularning resurslar qiymati shakllanishida oqilona aks ettirilishi muhim 

ahamiyat kasb etadi. Shuning uchun 5-sonli BHMS “Asosiy vositalar”, 4-sonli 

BHMS “Tovar-moddiy zahiralar” va 12-sonli BHMS “Moliyaviy investisiyalarni 

hisobga olish”da shu yo‘nalishlarda xarajatlar hisobi yuritilishi tartiblari belgilab  

qo‘yilgan.  

Mazkur yo‘nalishlarda amalga oshiriladigan xarajatlarning mazmuni bir-

biridan muhim ravishda farq qiladi. Asosiy vositalar shakllanishidagi xarajatlar 

korxonaning asosiy kapitaliga aylanadi va undan ko‘p yillar mobaynida moliyaviy 

samara olinadi. Ular tufayli korxona erishyotgan tejam qiymati amortizatsiya 

hisoblanishida aks etadi[1]. Tovar-moddiy boyliklar olinishidagi xarajatlar 

bo‘yicha iqtisodiy naf tayyor mahsulot yoki tovar sotilishi orqali korxonaga kelib 

tushadi. Bu xarajatlar moddiy boyliklar qiymatida mujassamlashadi[2]. Moliyaviy 

dastaklar bilan bog‘liq xarajatlar asosan moliyaviy xarajatlar tarzida bo‘lib, 

moddiy resurslarda mujassamlashmaydi. Moddiy resurslar olinishi bilan bog‘liq 

xarajatlardan farqli ravishda moliyaviy dastaklar olinishi bilan bog‘liq xarajatlar 

ular amalga oshirilgan davrdan keyingi davrlarda o‘z ahamiyatini yo‘qotishi 

mumkin. Uzoq muddatli moliyaviy aktivning qadr-qiymatini keyingi davrlarda 

undan kelishi mumkin bo‘lgan moliyaviy daromad belgilab beradi. Shuning 

ularning muntazam ravishda qayta baholab borilishi nazarda tutiladi[3]. 

Buxgalteriya hisobida moliyaviy ma’lumotlarning yakuniy qismi hisobot 

davri tamom bo‘lgandan keyin tugal ravishda shakllanadi. Bu esa joriy qarorlar 

qabul qilinishida ularga asoslanishda qiyinchiliklarni  vujudga keltiradi. Moliyaviy 

hisobni boshqaruv hisobi bilan hisob siyosatida uyg‘unlashtirish, hisob siyosati 

tarkibidagi boshqaruv hisob  elementlari mazkur ziddiyatni yumshatib turadi. 

Chunonchi, xarajatlarni normativ usulda hisobga olish (boshqaruv hisobi) va 

chetlanishlarning operativ hisobi (mazmunan moliyaviy hisob elementi) ishlab 

chiqarish xarajatlari samarali boshqarilishi uchun xizmat qiladi. 

Korxonada hisob siyosati ishlab chiqishda qo‘llashda moliyaviy hisob, 

boshqaruv hisobi va ishlab chiqarish hisobi yuritilishini uyg‘unlashtirish  bilan 

bog‘liq muammolar mavjud bo‘ladi. Korxonada hisob yuritilishi yaxlit 

buxgalteriya hisobi tizimi doirasida amalga oshiriladi. Mazkur tizimning har bir 

elementi mazkur uch yo‘nalishda xizmat qilishi bilan birga mazmunan biror 

yo‘nalish uchun ustun darajada xizmat qiladi. Hisob yuritishdagi moliyaviy, 

boshqaruv va ishlab chiqarish yo‘nalishlari o‘zaro muvofiqlashtirilishi korxonalar 

iqtisodiy erkinliklari sharoitlarida har bir sub’yekt tomonidan mustaqil ravishda 

amalga oshiriladi. Ta’kidlash lozimki, moliyaviy hisob va ishlab chiqarish hisobi 

bilan uzviy ravishda bog‘lab qo‘yilgan boshqaruv hisobi tashkil etilishining yetarli 

darajada aniqlashtirilgan tizimlari tarmoqlar va sohalar uchun ishlab chiqilishi va 

tavsiya etilishi ayniqsa kichik biznes uchun ahamiyatli bo‘lar edi. Bu tizimlar esa, 

tarmoq xususiyatlariga bog‘liq holda moliyaviy hisobga xos ichki nazorat tizimini, 

ishlab chiqarish hisobini boshqaruv qarorlari qabul qilishga va byudjetlashtirishga 

qaratilgan boshqaruv hisobi bilan yagona mezon (pirovard moliyaviy natijaga 

ta’siri) asosida birlashtirishi mumkin bo‘ladi. 

Korxonada moliyaviy hisob, boshqaruv hisobi va ishlab chiqarish hisobi 

uzviy birlashtirilgan holda tashkil etiladi. Ularning aniq o‘zaro chegaralarini 

belgilash zaruriyati ham ko‘zga tashlanmaydi: ularning har biri korxona faoliyati 

uchun ob’yektiv zarur. Ishlab chiqarish hisobidagi nuqsonlar boshqaruv 

qarorlariga, ular esa moliyaviy ahvolga salbiy ta’sir etadi.  

Hisob yuritishni tashkil etishda har uchchala tomonlarni oqilona va zarur 

darajada birlashtirishga hisob siyosatining ishlab chiqilishi va qo‘llanishi orqali 

erishiladi. Buning uchun yuqori malakali buxgalter kadrlar kerak. Buxgalteriya 

hisobi tizimida hisob yuritish tizimida xo‘jalik faoliyati natijalari va 

boshqaruvchilar motivatsiyasi o‘rtasida aloqadorlik o‘rnatilgan bo‘lishi, ichki 

moliyaviy nazorat tizimi esa boshqaruvchilarning qarorlari boshqaruv hisobi 

natijalari bilan asoslanishini rag‘batlantirishi lozim. 

Hisob siyosatida buxgalteriya  hisobi masalalarini alohida modullarga 

ajratgan holda belgilab olish zarur.  Bunday yondoshish buxgalteriya hisobini 

avtomatlashtirish va har bir modulda unga mos keluvchi mavjud dasturiy 

mahsulotni ko‘llash imkoniyatini yaratadi. Buxgalteriya hisobida kompyuter 

dasturlari va axborot texnologiyalarining keng joriy etilishi, shuningdek, 

boshqaruv hisobini avtomatlashtirish orqali ijobiy natijalarga erishish mumkin.  

Korxonada bunday tizim ishlab chiqilishida hisob siyosatida barcha 

boshqaruv ob’yektlari uchun “xarajatlar-ishlab chiqarish hajmi” tamoyili bo‘yicha 

aniq ko‘rsatkichlarni shakllantirish algoritmlari nazarda tutilishi lozim. 

Tannarxning hisoblab chiqilishida va ma’lumotlardan boshqaruv 

qarorlarini asoslash uchun foydalanishda xarajatlarning doimiy va o‘zgaruvchan 

turlarga ajratilishi keng qo‘llanadi. Bu orqali korxonalarda ishlab chiqarish 

kuvvatlaridan to‘liq foydalanish, xarajatlarni samarali taqsimlash maqsadida 

tannarxni kalkulyasiya qilishning zamonaviy tizimlarini rivojlantirish 

imkoniyatlari yuzaga keladi[4].  

Hisob siyosatida korxonalar amaliyotida «zararsizlik nuqtasi», «marjinal 

daromad», «ishlab chiqarish dastagi» va boshqa yangi iqtisodiy 

ko‘rsatkichlarining joriy etilishi hamda ularni xo‘jalik yurituvchi sub’yektlarda 

xarajatlar, ishlab chiqarish hajmi va moliyaviy natijalar o‘rtasidagi uzviy 

aloqadorlik tahlili asosida qarorlar ishlab chiqilishi lozim[5].  

Boshqaruv hisobini olib borishda korxona ichki ishlab chiqarish hisobi 

vositasida xarajatlar va daromadlar o‘rtasidagi o‘zaro bog‘liqliklarni aniq 

ifodalashga erishish zarur. Buxgalteriya hisobining bunday tizimida har bir 

boshqaruv ob’yektining asosiy faoliyat ko‘rsatkichlari bo‘yicha ichki hisobotlari 

shakllantiriladi. Ularning ma’lumotlariga tayangan holda korxonada va uning turli 

bo‘linmalarida marjinal daromad shakllanishi va rentabellik ko‘rsatkichlari tahlil 

qilinadi. Korxonaning umumiy daromadiga hissa qo‘shishiga monand ravishda 

bo‘linmalar, xodimlar va funksional boshqaruvchilar rag‘batlantiriladi[6].  

Demak, korxonaning hisob siyosatida xarajatlar bo‘yicha ajratilgan 

schyotlardagi ma’lumotlar boshqaruv hisobini yuritish va boshqaruv hisobi uchun 

kerakli axborotlarni tizimli ravishda joylashtirishga qaratilishi lozim. Albatta, 

boshqaruv qarorlari ishlab chiqish uchun zarur ma’lumotlar statistik va soliq 

hisobotlaridan ham olinadi. Lekin mazkur hisobotlarning ma’lumotlari manbai 

bo‘lib buxgalteriya hisobi xizmat qiladi. Shuning mazkur hisobotlar uchun zarur 

ma’lumotlar shakllanishi hisob siyosatida belgilab olinishi ularning ishonchli 

bo‘lishini ta’minlaydi. 

